
ЗАХИДАЛ 49

	 

	АРАБУУД ИСПАНИАС МОНГОЛ ХҮРТЭЛ БАЙЛДАН ДАГУУЛСАН НЬ

	 

	1932 оны тавдугаар сарын 23

	 

	Бусад зарим шашныг үндэслэгчдийн нэг адил Мухаммед оршин байсан нийгмийн олон зан үйлийн эсрэг дайралт хийжээ. Түүний номлон байсан шашин энгийн шууд шулуун байдлаараа ардчилсан ёс, тэгш эрхийн уур амьсгал агуулснаараа хэмжээгүй эрхт хаад эзэд шашны санваартнуудын хэтэрхий дарангуйллын доор удтал зовон тарчилсан хөрш орнуудын ард түмнийг аргагүй бишрүүлэхэд хүргэжээ. Тэд нэгэнт хуучин дэглэмээс уйдаж шинэ өөрчлөлтийг хүлээн авахад бэлэн болсон байлаа. Тийм өөрчлөлт хийнэ гэж Ислам ард түмэнд амлаж уг өөрчлөлт олон түмний байдлыг олон талаар сайжруулж, урьдын бурангуйг эцэс болгосон учир олны хүсэлтэй нийцжээ. Ислам олон түмнийг дарлал мөлжлөгөөс үүрд ангижруулж чадах тийм нийгмийн хувьсгалыг хийсэнгүй. Гэвч тэр нь уг дарлал мөлжлөгийг багасгасан нь маргаангүй. Учир нь уг асуудал лалынхантай холбоотой бөгөөд нэгдмэл нэгэн ах дүүгийн ёсонд багтаж байна гэдгийг тэдэнд ойлгуулж чаджээ. 

	Тиймээс арабууд удаа дараалан ялалт хийж чадав. Тулалдаангүйгээр ялж байсан удаа ч олон байв. Арабууд Мухаммедын нас барснаас хойш хорин таван жилийн дотор дорно зүгт Перс, Сири, Армени, Дундад Азийн хагас, өрнө зүгт Египет, Умард Африкийн хагасыг байлдан дагуулжээ. Египет улс Ромын эзэнт улсын дарлалд бусдаас илүү тарчлан зовж байсан бас загалмайтны бүлэглэлүүдийн өрсөлдөөнөөс болж хамгийн амархан эзлэгджээ Арабууд Александр дахь нэрт номын санг шатаасан гэж ярилцдаг гэтэл одоо тэр бол үндэсгүй яриа хэмээн үзэх болжээ. Арабууд тийм зэрлэг явдал үйлдэхээргүй номд маш хайртай хүмүүс

	байв. Харин би үүний өмнө чамд зах зухаас нь цухас ярьж байсан константинополийн эзэн хаан Феодосий л номын санг бүтнээр нь биш гэхэд хагасыг нь устгасан байж болох юм. Номын сангийн нөгөө хэсэг түүнээс бүр өмнө Юлий Цезарийн бүслэлтийн үеэр устсан байв. Эртний грекийн үлгэр домог, гүн ухааны тухай өгүүлсэн эртний грек хэлний номд Феодосий дургүй байжээ. Тэр загалмайн шашныг хэт шүтдэг хүн байв. Тэр номын сангийн номуудыг халуун усныхаа газарт түлшинд хэрэглэсэн юм гэж ярилцдаг ажээ. 

	Арабууд дорно, өрнө рүү зэрэг урагшлан давшсаар байлаа. Дорно зүгт Герат, Кабул, Балхийг эзэлж, арабууд Инд мөрөн ба Синд мужид хүрсэн байв. Гэвч тэд Энэтхэг рүү түүнээс цаашилж яваагүй бөгөөд олон зуун жилийн турш энэтхэгийн эрх баригчидтай хамгийн нөхөрсөг харилцаатай байжээ. Өрнөдөд тэд улам урагшилсаар л байв. Тэдний цэргийн жанжин Окба Атлантын далайн хамгийн баруун эрэгт байдаг одоогийн Марокко орон хүртэл бүх Умард Африкийг туулсан ажээ. Тэрээр мориор туулж болох газрын холд хүрч гадаад далайд тулаад ихэд унтууцан цухалдаж, ертөнцийн энэ зовхист аллах тэнгэрийн нэрээр эзлэн номхотгох газар орон нэгэнт барагдсаныг эрхэм дээд эзэнтэнд их л сэтгэл харуусан айлтгасан гэдэг!

	Арабууд Марокко ба Африкаас эртний грекүүд Геркулесийн багана хэмээн нэрлэдэг байсан нарийн усан хоолойг гатлан Испани ба Европ руу оржээ. Арабын тэр цэргийн жанжин уг хоолойг гаталж гараад Гибралтарын эрэгт буудаллажээ. Гибралтар гэдэг нэр аяндаа түүний дурсгал болон үлджээ. Яагаад гэвэл тэр жанжны нэрийг Тарик гэдэг байжээ. Харин Гибралтарыг бас Джебел˗ат˗Тарик буюу Тарикийн уул хэмээн нэрлэдэг байв. 

	Арабууд Испанийг доохноо эзлэн авч, улмаар Өмнөд Франц руу цөмрөн оржээ. Тийнхүү Арабын эзэнт улс Мухаммедын нас барснаас хойш барагцаалбал зуун жилийн дараа Өмнөд Франц ба Испаниас нийт Умард Африкийг дайруулан Суэц хүртэл, түүнээс цааш Арави, Перс, Дундад Азийг дайруулан Монголын хил хүртэл асар уудам нутгийг эзэлсэн байв. Синд мужаас бусад Энэтхэгийн нутаг түүний бүрэлдэхүүнд ороогүй байлаа. Арабууд Европыг хоёр талаас нь: шууд Константинополь руу, Африкийг дамжин Франц талаас довтолсон ажээ. Өмнөд Францад байсан арабууд хүн цөөтэй байсан ба нутгаасаа алслагдсан хол байв. Тийм учраас тэд Дундад Азийг эзлэхээр дайтаж байсан Аравиудаасаа олигтой тусламж авч чадахгүй байв. Тэглээ ч гэсэн арабууд Францад ирсэн явдал Өрнөд Европын ард түмнийг түгшүүлэх болсон учир тэдний эсрэг тэмцэхийн тулд том эвсэл байгуулжээ. Уг эвслийг Карл Мартелл удирдаж, 732 онд тэр Турийн (Пуатьегийн дэргэд˗Ред. ) дэргэд болсон тулалдаанд арабуудад цохилт өгчээ. Тэгснээр Европыг арабуудаас аварчээ. «Арабууд гараа нэг сунгахад л гүйцэх байсан дэлхийн ноёрхлоо Турийн тал нутагт алдсан юм» гэж нэг түүхчин хэлсэн байдаг. Хэрэв Арабууд Турийн дэргэд ялсан бол Европын түүхэнд асар их өөрчлөлт болох байсан нь эргэлзээгүй билээ. Хэрэв тэгсэн бол Европт арабуудыг хэн ч зогсоож чадахгүй байсан ба тэд шууд л Константинополь руу дайран орж, Дорнод Ромын эзэнт улс хийгээд ер нь замдаа тааралдсан бусад улсыг үгүй хийх байсан. Тэгээд загалмайтны оронд Ислам Европын шашин болох гэх мэтчилэн бусад олон янзын өөрчлөлт болох байв. Гэвч энэ бол зөвхөн таавар төдий юм. Ямар ч гэсэн арабууд Франц хүрээд зогссон байна. Гэвч түүнээс хойш тэд олон зуун жилийн турш Испанид байж тэнд ноёрхсоор байсан билээ. 

	Ингэж Арабууд Испаниас Монгол хүртэл ялан дийлж, элсэн цөлийн тэр нүүдэлчид асар том эзэнт улсыг омог бардам эзэгнэн захирагч болжээ. Тэднийг сарацинууд хэмээн нэрлэх ба энэ нь «Сахра», «Нашин» буюу элсэн цөлд амьдардаг гэсэн утгатай үгээс гаралтай байж ч болох юм. Гэвч цөл говийн тэр хүмүүс төдхөн тансаг чамин байдал. хот газрын амьдралыг сонирхож хотуудад нь орд харш сүндэрлэн босжээ. Тэд алс холын орнуудыг байлдан ялдаг ч гэсэн хоорондоо мөчөөрхөн муудалцах хуучин зангаасаа хагацаж чадаагүй байлаа. Тэмцэл маргаан гарах нь ч аргагүй байв, учир нь одоо Аравид хаанчилна гэдэг агуу их эзэнт улсад нийтэд нь хяналт тавина гэсэн үг байв. Тийнхүү хэнийг халиф болгох вэ гэсэн, асуудлаар ямагт зөрөлдөөн болдог байв. Жижиг мөргөлдөөн, гэр бүлүүд хоорондоо маргаж улмаар иргэний дайн хийдэг байлаа. Тэрхүү тэмцэл зөрчлөөс болж хагарал үүсэн, исламд суннит, шийт гэсэн хоёр бүлэг бий болсон нь одоо хүртэл үргэлжилсээр билээ. 

	Анхны хоёр халиф Абу Бакр ба Омарын хаанчлалын дараахан тийм эмх замбараагүй явдал эхэлжээ. Мухаммедын охин Фатимын нөхөр Али түр зуур халиф болж байв. Гэвч мөргөлдөөн үргэлжилсээр байжээ. Алийг алж дараахан нь Кербелед түүний хүү Хуссайныг гэр бүлийнх нь хамт зэрлэгээр алж устгажээ. Лалынхан ялангуяа шийтүүд сарны хуанлиар жил бүрийн нэгдүгээр сард Кербелед болсон гунигт явдлыг гашуудан тэмдэглэдэг заншилтай билээ. 

	Халиф одоо хэмжээгүй эрхт хаан эзэн болон хувирчээ. Халифуудыг сонгодог байсан ардчилсан ёсноос одоо ямар ч ул мөр үлдсэнгүй. Халиф нь урьдын хэмжээгүй эрхт эзэн хаадаас ялгарах юм огт үгүй болжээ. Тэр нь онолын хувьд сүсэгтэн олны багш, шашны тэргүүн хэвээр үлджээ. Гэвч исламыг гол хамгаалагчид гэж үздэг байсан тэдгээр эрх баригчдын зарим нь хэрэг дээрээ исламыг хавчдаг байлаа. 

	Барагцаалбал зуун жилийн турш Омейядууд гэсэн нэрээр нийтэд алдаршсан Мухаммедын угсааныхны нэг садан сүлбээний халифууд хаанчилжээ. Тэд Дамаск хотыг нийслэлээ болгож эртний тэр хотыг орд харш, сүм дуган, усан оргилуур үзэсгэлэнт саравч тэргүүтнээр гоёж чимэглэжээ. Дамаск усан хоолойгоор алдартай байв. Арабууд тэр үед сарацины (мавританы˗ Ред) маягийн уран барилгын онцгой хийц маягийг бий болгожээ. Тэр бол хэтэрхий гоё чимэглэлгүй мөртөө сэтгэл хөдлөм сүрлэг сайхан харагдана. Түүнийг аравийн хийгээд сирийн гунхсан сайхан дал моддын загвараас санаа авч хийсэн ажээ. Дааман хаалга, өндөр багана, цамхаг, орой тэргүүтэн нь дал модны төглийн дуулган бөмбөгөр оройг санагдуулна. 

	Уран барилгын энэ хийц маяг Энэтхэгт ч нэвтэрсэн бөгөөд тэгэхдээ энэтхэг хийцийн нөлөөг авч холимог маягаар хөгжжээ. Мавританы уран барилгын зарим шилдэг дээжис Испанид ч хадгалагдан үлджээ. 

	Баяжиж хөлжиж, дэлхийд ноёрхох болсноор тансаг чамин амьдрал, тоглоом наадам, зугаа цэнгэлийг ид хав болгох болжээ. Арабуудын ихэд дурлах цэнгэл зугаа нь хурдан морины уралдаан, мориор бөмбөг тоглох, шатар тавих наадам байжээ. Хөгжим ялангуяа дуу дуулах нь нийтийн шимтэн тэмүүлэх дуулиант зүйл бөгөөд бишрэн талархагчдаар хүрээлэгдсэн дуучид нийслэлд олон байжээ. 

	Яваандаа бас нэг гунигтай мөртөө айхавтар сүрхий шинэ зүйл гарч иржээ. Тэр бол эмэгтэйчүүдийн хувьд гарсан өөрчлөлт байлаа. Арабын эмэгтэйчүүд хэзээ ч гивлүүр хэрэглэж заншаагүй байв. Эмэгтэйчүүдийг хэн ч нууж далдалдаггүй албаар хөл цээрлүүлдэггүй байв. Тэд олны дунд чөлөөтэй явж, сүм дуган, нийтийн уншлагын газраар очиж, лекц хүртэл уншдаг байжээ. Гэвч арабууд амжилт олохынхоо хэрээр хажуудаа байсан эртний хоёр эзэнт улс болох Дорнод˗Ромын ба Персийн зан заншлыг улам бүр дуурайх болжээ. Тэд Дорнод˗Ромын эзэнт улсад цохилт өгч, Персийн эзэнт улсыг мөхөөсөн боловч өөрсдөө тэрхүү эзэнт улсуудын олон муу заншилд автахгүй байж эс чаджээ. Арабын эмэгтэйчүүд хөл цээрлэдэг болсон нь гол төлөв Константинополийн: нөлөө халдсаных гэж ярилцдаг. Тийнхүү аажим аажмаар гэрийн хорионы систем тогтож, эрэгтэйчүүд, эмэгтэйчүүдийн нийгмийн харилцаа улам хомсдон арилах болсон байна. Ингэж эмэгтэйчүүд хөл цээрлэх явдал лалын шашинтны нийгмийн үндсэн шинж болон хувирсан нь харамсалтай хэрэг. Лалын шашинтан манайд орж ирснээр Энэтхэг ч бас тэр заншлыг халдаан авчээ. Тэр зэрлэг заншилтай одоо ч зарим хүмүүс эвлэрэн байгаад би бүр гайхаш тасардаг юм. Гадаад орчноос таслагдан гивлүүр зүүж хөл цээртэй суугч эмэгтэйчүүдийг бодохоор шорон гяндан буюу амьтны торон хашаа өөрийн эрхгүй миний санаанд ордог юм! Хүн амных нь тэн хагас шорон шиг юманд далдлагдан байсан цагт улс үндэстэн яаж урагш ахих билээ дээ?

	Харин Энэтхэг орон гивлүүрээ түргэн авч хаяж байгаа нь сайн хэрэг. Лалын шашинтны нийгэм ч гэсэн аюулт тэр дарамтаас нэлээд их ангижирч байна. Туркийн тэнгэрлэг сайд Кемель түүнийг бүрмөсөн эцэс болгож Египетэд ч бас ахицтай явж байна. 

	Би захидлынхаа эцэст бас нэг зүйлийг хэлье. Арабууд ялангуяа сэргэн өндийж байсан эхэн үедээ идэвх итгэл оргилуун байжээ. Тэглээ ч гэсэн тэд их хүлцэнгүй улс байсан бөгөөд шашны талаар тэд хүлцэнгүй хандаж байсан олон жишээ бий юм. Иерусалимд халиф Омар шашныг онцгой анхаарч байжээ. Испанид загалмай шашинтан хүн ам шүтэх бишрэх эрх бүрэн

	чөлөөтэй эдэлж байв. Энэтхэгийн Синд мужаас бусад нутагт арабууд хэзээ ч эзэгнэж байгаагүй боловч тэд байнгын холбоотой, нөхөрсөг харилцаатай байдаг байлаа. Ер нь лалын шашинтан˗арабуудын хүлцэнгүй чанар, Европ дахь загалмайтны үл хүлцэх чанар хоорондоо эрс ялгаатай байсан нь түүхийн тэр үеийн нэгэн тэмдэглүүштэй шинж байв. 

	Нэг дэх хэвлэлд зориулсан зохиогчийн өмнөх үг

	Төрсөн өдөрт зориулсан захидал

	1. Шинэ жилийн бэлэг

	2. Түүхийн сургамж

	3. Инкилаб Зиндабад

	4. Ази ба Европ

	5. Эртний соёл иргэншил ба бидний өв уламжлал

	6. Эллинүүд

	7. Грекийн хот˗улс

	8. Өрнөд азид байсан эзэнт гүрнүүд

	9. Хуучин уламжлалын балаг

	10. Эртний Энэтхэгийн тосгон˗улс

	11. Хятад орон нэгэн мянган жилийн хугацаанд

	12. Өнгөрсний дуудлага

	13. Баялаг хэнд очиж байв аа

	14. Христосын мэндлэхээс өмнөх зургаа дахь зуун ба шашин

	15. Перс ба Грек

	16. Эртний Грекүүдийн сүр хүчин

	17. Нэрт байлдан дагуулагч сэхүүн зант хүн

	18. Чандрагупт Маурья ба «Артхашастра»

	19. Гурван сар!

	20. Аравийн тэнгис

	21. Амарч аялан яваагаар зүүдэлсэн минь

	22. Амьдрахын төлөө хүний тэмцэл

	23. Тойм

	24. Бурхны ивээлт Ашуг хаан

	25. Ашугийн үеийн дэлхий дахин

	26. Цин, Хан улсын үе

	27. Ром Карфагены эсрэг

	28. Ромын бүгд найрамдах улс эзэнт гүрэн болсон нь

	29. Өмнөд Энэтхэг умардаасаа давамгайлах болов

	30. Хил залгасан Кушаны эзэнт улс

	31. Есүс ба Христос

	32. Ромын эзэнт гүрэн

	33. Ромын эзэнт гүрэн бутарч хоосон нэр болон хувирсан нь

	34. Дэлхий дахины улс гэсэн үзэл

	35. Парфи ба Сасанид

	36. Өмнөд Энэтхэг колонитой болсон нь

	37. Гуптүүдийн эзэмшлийн үе дэх индустаны түрэмгийлэл

	38. Хүннү нар Энэтхэгт орж ирсэн нь

	39. Энэтхэг гадаад зах зээл дээр ноёрхсон нь

	40. Улс орон, соёл иргэншлийн мандал, мөхөл

	41. Тан улсын үеийн Хятадын хөгжилт

	42. Чосон ба Дай Ниппон нар

	43. Харшавардхан ба Сюань цзан

	44. Өмнөд Энэтхэгээс олон хаад, жанжин бас нэг их хүн төрсөн нь буй

	45. Энэтхэг орон дундад эртний үед

	46. Тансаг сайхан Ангкор ба Шривиджайя хот

	47. Ромыг дахиад л харанхуй манан бүрхэв

	48. Исламын үүсэл

	49. Арабууд испаниас монгол хүртэл байлдан дагуулсан нь

	50. Багдад ба Харун˗ар˗Рашид

	51. Харшаас Махмудын үе хүртэлх умард Энэтхэг

	52. Европын орнууд үүссэн нь

	53. Феодалын систем

	54. Хятад улс нүүдэлчдийг өрнө зүг тухирсан нь

	55. Япон дахь Сёгуны хаанчлал

	56. Хүн эрж хайсаар л

	57. Манай эриний анхны мянган жилийн төгсгөл

	58. Ази, Европыг эргэж нэг харвал

	59. Америкийн Май нарын соёл иргэншил

	60. Мохенжо˗˗Дарод дахиад нэг очъё

	61. Кордова ба Гранада

	62. Загалмайтны аян дайн

	63. Загалмайтны аян дайны үеийн Европ

	64. Европын хотууд үүссэн нь

	65. Афганчууд Энэтхэгт довтлов

	65. Делийн хаан˗боолууд

	67. Чингис хаан Ази, Европыг донсолгосон нь

	68. Монголчууд дэлхийг ноёрхсон нь

	69. Их жуулчин Марко Поло

	70. Католик сүм хийд дайнч болсон нь

	71. Нэр сүрийн эсрэг тэмцэл

	72. Дундад эртний үе төгссөн нь

	73. Тэнгисийн зам нээсэн нь

	74. Монголын эзэнт гүрэн задран унасан нь

	75. Энэтхэг хэцүү асуудлаа шийдэхээр завднам

	76. Өмнөд Энэтхэгийн хаанчлал

	77. Виджаянагар 

	78. Малай орны эзэнт улсууд болох Маджапахит ба Малакка

